
1. PENGHARGAAN 

Bismillahirahmanirahim, 

 

Alhamdullilah, bersyukur ke atas Ilahi dengan limpahan rahmat serta nikmat masa, nyawa 

tenaga yang dianugerahkan kepada kami dapat juga kami menyiapkan tugasan ini dengan 

jayanya. 

 

Pertamanya, kami ingin mendedikasikan ucapa penghargaan ini kepada pensyarah yang 

kami hormati, Dr. Mohd Nazri bin Mat Zin dengan tunjuk ajar serta bimbingan daripadanya 

membuka ruang untuk kami untuk menyiapkan tugasan ini dengan jayanya. 

 

Kami juga ingin mengucapkan terima kasih yang tidak terhingga kepada ibu bapa kami yang 

memberi kami pemudahcara untuk menyiapkan kertas kerja ini. Mereka telah memberikan 

kami semua segala kemudahan dan sokongan moral yang tidak terhingga sampai kami 

berjaya menyiapkan tugasan ini. 

 

Ucapan penghargaan ini juga kami tujukan kepada rakan-rakan yang banyak memberi 

peringatan terhadap setiap apa yang kami telah alpa. Mereka membantu kami dengan 

menjawab setiap pertanyaan yang kami ajukan kepada mereka. Akhir madah, kami 

mengucapkan terima kasih kepada mereka yang terlibat secara langsung atau sebaliknya 

dalam pembikinan kertas kerja ini. Terima kasih. 

2. PENDAHULUAN 
 

Budaya rasuah boleh diumpamakan seperti barah (Md Zyadi, Sanep & Mohd Hafiz, 2008) 

yang boleh menjatuhkan sesebuah bangsa dan negara. Pembangunan dan kejayaan negara 

sudah tentunya bergantung pada sikap dan moral yang diamalkan oleh setiap pengurusan, 

pentadbiran dan rakyat secara keseluruhannya untuk melaksanakan tugas dengan rasa 

tanggungjawab, bersih dan beramanah. Syed Hussein Al-Attas (1995) menyatakan bahawa 

rasuah boleh dirujuk sebagai penyalahgunaan kepercayaan untuk kepentingan peribadi. 

Rasuah juga boleh diertikan sebagai suatu pengkhianatan terhadap kepercayaan sama ada 

melibatkan pemerintah, lembaga swasta ataupun masyarakat umum (Syed Hussein Al-Attas, 

1995). 

 

Umumnya, rasuah boleh ditafsirkan sebagai pemberian atau penerimaan wang sogokan, 

komisen, pelincir, duit kopi, ang pow, kau tim, atau under table money (SPRM, 2017) 

manakala dari sudut undang-undang pula, definisi rasuah tidak dinyatakan secara khusus 

tetapi hanya dinyatakan sebagai takrif suapan (SPRM, 2017). Berdasarkan Akta Suruhanjaya 

Pencegahan Rasuah Malaysia 2009 (Akta SPRM 2009) (Akta 694), terdapat empat kesalahan 

rasuah utama (Portal Rasmi Suruhanjaya Pencegahan Rasuah Malaysia, 2009), iaitu 

meminta atau menerima rasuah (seksyen 16 & 17 (a) Akta SPRM 2009), menawar atau 

memberi suapan (seksyen 17(b) Akta SPRM 2009), mengemukakan tuntutan palsu (seksyen 

18 Akta SPRM 2009, dan menggunakan jawatan atau kedudukan untuk suapan pegawai 

badan awam (seksyen 23 Akta SPRM 2009). 

 

Dari sudut Islam, rasuah merupakan satu amalan yang dikutuk dan dicela di sisi agama 

kerana amalan ini meninggalkan kesan buruk terhadap masyarakat dan juga pertumbuhan 

ekonomi negara. Larangan mengamalkan amalan rasuah ada dinyatakan melalui dalil al-

Quran. Surah al-Baqarah ayat 188 adalah antara dalil daripada Al-Quran yang menyatakan 

perintah Allah dalam perkara berkaitan amalan rasuah: 

Dan janganlah kamu makan (atau mengambil) harta (orang-orang lain) di antara kamu dengan 

jalan yang salah, dan jangan pula kamu menghulurkan harta kamu (memberi rasuah) kepada 

hakimhakim kerana hendak memakan (atau mengambil) sebahagian dari harta manusia 

dengan (berbuat) dosa, padahal kamu mengetahui(salahnya). 

(al-Baqarah: 188). 

 

Dalil daripada al-Quran ini jelas menunjukkan larangan dalam Islam tentang amalan rasuah. 

Larangan dan pengharaman rasuah ini diulang beberapa kali dalam al-Quran dan hadis 

kerana amalan ini sememangnya merosakkan keadilan sosial dan kesaksamaan ekonomi 

serta memudaratkan masyarakat serta boleh menjatuhkan sesebuah negara. 

 

Sejarah dunia juga merekodkan bagaimana gejala rasuah telah banyak mendatangkan 

kemusnahan kepada sesebuah negara dan bangsa. Empayar Uthmaniyah yang pernah 

gemilang sebagai empayar Islam yang hebat bertahan selama 600 tahun (Mohd Roslan, 

2011) dan menguasai sebahagian besar benua Asia, Eropah dan Afrika Utara dan 

kekuasaannya melangkaui negara-negara seperti Palestin, Israel, Kuwait, Iraq, Lebanon, 

Jordan, Syria, Iran, Greece, Hungary, Albania, Armenia, Bosnia-Herzegovina, Bulgaria, 

Serbia, Kosovo, Arzebaijan, Croatia, Tunisia, Libya, Mesir, Algeria serta beberapa negara lain 

(Marzita & Iswan Shafiq, 2016) runtuh selepas enam abad berdiri megah sebagai sebuah 

empayar Islam yang terbilang akibat beberapa faktor seperti penyelewengan dan rasuah oleh 

para pegawai yang tamak haloba. Begitu juga di Iran, Reza Pahlavi terpaksa melarikan diri 

ekoran daripada revolusi rakyat Iran yang bangkit menentang rasuah dan penyalahgunaan 

kuasa semasa di bawah pemerintahannya (Mohd Shauki, 2004). 

 

  


